
Naalakkersuisut UKA21-mi Imigassaq pillugu Inatsisartut inatsisaannik 

allannguutissaattut Inatsisartunut aalajangiiffigisassatut siunnersuut, taamaalilluni 

Imigassaq pillugu akuersissummik tunineqarsinnaasunut piumasaqaat 25-init 18-inut 

ukiulinnut appartillugu.  (Inatsisartunut ilaasortaq Anders Olsen, Siumut) 

 

 

Akissuteqaat 

(Peqqissutsimut Naalakkersuisoq) 

 

 

Siullermeerneqarnera 

Naalakkersuisut Inatsisartuni ilaasortaq Anders Olsen, Siumut, imigassaq pillugu inatsimmik 

allannguutissatut Inatsisartut aalajangiiffigisassaattut siunnersuummik saqqummiussaqarmat 

qujapput. Siunnersuummi imigassaq pillugu akuersissummik qinnuteqartut ukiui 25-niit 18-

inut appartinneqartariaqartutut siunnerfigineqarpoq. 

 

Inatsisartut  Imigassaq pillugu Inatsisartut Inatsisaat nr. 35, 23. november 2017-imeersumik a-

kuersinermikkut imigassaq pillugu akuersissummik qinnuteqartut 25-nik ukioqarnissaannik pi-

umasaqaateqarnissaq aalajangiuppaat. Taamaattoq taamaaliornermi taassumannga immikkut 

akuersissuteqartoqarsinnaaneranik ikkussisoqarpoq.  

 

Inatsisartut inatsisaannut nassuiaammi allaqqavoq Kommunalbestyrelsi ukiunut piumasaqaam-

mut immikkut akuersissuteqartoqarsinnaasoq kommunalbestyrelsip tamanna pisariaqarsorip-

pagu.  

Kommunalbestyrelsip akisussaassuseq, inerisimaneq, pissutsillu allat pingaartissinnaavai, pi-

neqartumut ukioqqortussutsimut piumasaqaat ukiunut 25-nut killittoq immikkut ittumik avaq-

qunneqassappat.  

 

Tassa akisussaassuseqarneq inerisimanerlu eqqarsaatigalugit ukiunut killissarititat 25-inut inis-

sinneqarnikuupput. 

 

Aalajangersagaq atuuttoq, tassa kommunit 25-inik ukioqarnissamut piumasaqaammik immik-

kut imigassaq pillugu akuersissuteqarsinnaanerat akisussaassuseqarnermik inerisimanermillu 

qulakkeerinninnissamut atorneqarsinnaalluarpoq.  

Aamma kommunit suliassaqarfiinik nammineertitsineq taamaaliornikkut ikorfartorneqassaaq 

najukkamilu pissutsit tunngavigalugit nalilersuisarneq qulakkeerneqassalluni.  

 

Naalakkersuisut isumaat tassaavoq imigassaq pillugu akuersissutit najukkami tunngaviit 

aallaavigalugit nalilersuisinnaanermik periarfissaq suli tapersersussallugu eqqortutuaasoq. 

 

Taamaammat siunnersuutip itigartitsissutigineqarnissaa Naalakkersuisut inassutigaat. 


